
нует свой 100-летний юбилей. Воспитаннику музыкантского взвода 44 стрелково- 
го полка, близкому другу и товарищу Петра Павловича Владимиру Пахомовичу 
Казьмину (г. Шахты, Российская Федерация) 93 года. 

В г. Бресте проживает 182 ветерана Великой Отечественной войны. Их 
осталось так мало! Наша задача сегодня – хранить память о страшных событиях 
тех лет, осознавать ценность совершенного этими людьми подвига. Ведь ради 
того, что мы сейчас имеем, каждый из них тогда лишился чего-то ценного в 
жизни: детства, родных, друзей, возможности спокойно жить, мечтать, любить, 
воспитывать детей… Мы должны быть им благодарны не только за фактиче- 
скую победу над врагом, но и за урок. Урок самопожертвования и героизма. 

Старажытная зямля Беларусі ў сілу свайго геаграфічнага палажэння не 
раз станавілася полем крывавых бітваў. Не дзіўна, што ў кожнай беларускай 
сям’і, і не толькі, на генным узроўні жывуць успаміны пра Вялікую Айчынную 
вайну, а беларускія пісьменнікі лічаць сваім абавязкам уносіць адпаведны ўклад 
у распрацоўку ваеннай тэмы. 

У творах М. Лынькова, І. Мележа, К. Губарэвіча вайна прадстае эпахальнай, 
пераможнай, лёсавызначальнай з’явай, на першы план выступаюць батальныя 
сцэны, удалыя ваенныя аперацыі, подзвігі камандзіраў, згуртаванасць народа 
перад небяспекай. К. Чорны раскрыў гісторыю ўсяго краю праз гісторыю адной 
канкрэтнай сям’і, праз лёс многіх людзей – біяграфію аднаго чалавека. І. Шамякін 
першым здолеў паказаць, што вайна і мір – гэта стан чалавечай душы. Пісьменніка 
цікавіць «станаўленне характару, духоўны воблік яго сучасніка» [4, с. 8]. На гэта 
ўказаў Іван Навуменка яшчэ пры разглядзе першага буйнога твора І. Шамякіна 
«Помста». Заслуга празаіка бачыцца таксама і ў рэалістычным поглядзе на ход 
ваенных падзей у першыя дні вайны. Пэўны этап у распрацоўцы ваеннай тэмы ў 
літаратуры быў звязаны з развіццём дакументалістыкі (Я. Брыль, А. Адамовіч, У. 

Калеснік «Я з вогненнай вёскі» і інш.). Не пакідаюць абыякавымі чытачоў творы 
пісьмен-нікаў, чыё дзяцінства было абпалена вайною (В. Казько, А. Філатаў, І. 
Шамякін, І. Навуменка). С. Алексіевіч сканцэнтравала ўвагу на праблеме жанчына і 
вайна. Асобна, безумоўна, выдзяляецца творчасць В. Быкава. Пісьменнік абме- 
жаваў сюжэтную лінію твора адным, не самым значным для вайны эпізодам, 
цэнтральнай фігурай якога з’яўляецца «радавы вялікай бітвы», які пастаўлены 
перад праблемай выбару: выжыць цаною здрады альбо загінуць. Тэндэнцыя да 
філасофска-інтэлектуальнага асэнсавання падзей вайны выразна выяўлена ў творах 
І. Навуменкі, І. Чыгрынава, М. Стральцова, Я. Брыля і інш. Адсюль асноўныя 
канцэпты іх творчасці – зямля, дом, людскія душы. 

У. Гніламёдаў на працягу амаль сарака гадоў адчуваў настойлівую духоўную 
патрэбу звярнуцца да напісання мастацкага твора, у якім будзе расказана пра 
жыццё мірнага насельніцтва на  акупаванай нямецка-фашысцкімі захопнікамі 
тэрыторыі Заходняй Беларусі, назапашваў матэрыял: «22 чэрвеня. Самы доўгі 
дзень. У гэты дзень пачалася вайна і разам з ёй маё ваеннае дзяцінства. Можа, калі і 
раскажу, што тады адбывалася» (22.6.1975  г.),  –  запісаў  пісьменнік  у  дзённіку  
[2, с. 84]. Дзіцячая памяць учэпіста захоўвала твар вайны, ворагаў, родных людзей, 
землякоў, непаўторныя характары аднавяскоўцаў. Раман як жанр для будучага 
мастацкага твора быў абраны Уладзімірам Васільевічам невыпадкова. Па-першае, 
па перакананні даследчыка, «белару-ская літаратура не спяшаецца ў звароце да 
вялікай формы. У нас выходзіць не так і шмат раманаў» [1, с. 12]. Па-другое, 
літаратуразнаўста не давала У. Гніламёдаву ўсіх магчымасцяў асэнсаваць  свой 
час, усё ХХ стагоддзе, сучаснікаў, змену пакаленняў, якія дае белетрыстыка. Па- 
трэцяе, раман уяўляецца У. Гніламёдаву «замкам незабыўнага», па словах аднаго з 
любімых пісьменнікаў Уладзіміра Васільевіча Мілана Кундэра, бо здольны 
захаваць жывую памяць. 

Кожны год пісьменнік прыязджае ў родную вёску Кругель, што  на 
Камянеччыне. Сумна робіцца яму ад таго, што «ўсё змяняецца, астывае, 
ахалоджваецца, губляе ранейшае цяпло, пакрываецца нейкай адчужанасцю, 
закінутасцю» [2, с. 131]. Раманы У. Гніламёдава «Уліс з Прускі», «Расія». 
«Вяртанне», «Валошкі на мяжы», «Вайна» – гэта своеасаблівая спроба ўзнавіць 
мінулае жыццё з радасцямі, перажываннямі, хваляваннямі, горам… 

Наватарства аўтара рамана «Вайна» заключаецца ў тым, што празаік па- 
новаму  глянуў   на   гісторыю    акупацыі    Заходняй    Беларусі.    Героі    твора  
У. Гніламёдава – мірныя людзі, пераважна, сяляне. Нацярпеліся яны і ад 
фашыстаў, і ад партызан, і ад марадзёраў. «Імкненне захаваць уласнае жыццё ў 
страшэнных абставінах не менш годная і цяжкая справа, чым памерці са зброяй у 
руках, абараняючы іншых. Калі, зразумела, выжываючы чалавек не становіцца 
нягоднікам, здраднікам, забойцам» (22.6.1975 г.) [2, с. 234] – так пісьменнік 
вызначыў галоўную праблематыку рамана. Заслуга У. Гніламёдава, безумоўна, 
бачыцца і ў тым, што ў творы адсутнічае «класічны задор і пафас – «За Радзіму, за 
Сталіна!», «агульная ганьба савецкасці, сталінізму» [5, с. 106]. 

Прускаўцы не былі ўпэўнены, што іх роднага мястэчка міне лёс спаленай 
вёскі Лескі. Тым не менш, яны прадстаюць перад намі як носьбіты міласэрнасці, 
дабрыні, самаахвярнасці. Паводзіны Лявона, які адным з першых у вёсцы ўзяў да 

сябе акружэнца Сашку Растатуева, рызыкуючы жыццём родных; Якава 
Арыстархавіча, што падпісвае ліст у абарону Васіля, калі той на пачатку вайны 
трапіў да фашыстаў як прадстаўнік савецкай улады, успрымаюцца чытачамі як 
аўтарскі адказ на пытанне: ці не робяцца людзі бязлітаснымі адзін да аднаго, 
абыякавымі да жыцця, ці не вынішчаецца ў іх дабро, калі яны доўгі час бачаць 
гвалт над чалавечым жыццём? 

Пісьменнік дапамагае нам асэнсаваць значэнне прыказкі: людзі, як той 
посуд, з адной гліны, але розныя. Як бачна, маральны стрыжань вызначае 
паводзіны Лявона Кужаля, Якава Арыстархавіча і многіх іншых. Апошні 
дапамагае партызанам на чале з Афінагенавым, які непасрэднае меў дачыненне 
да арышту вяскоўца. Лявон Кужаль не марнуе час пошукам адказу на пытанне: 
хто такі Заўэр, што пісаў на яго даносы. Для сапраўдных беларусаў мацней за 
асабістыя крыўды імкненне жыць па закону сумлення. 

Героі рамана «Вайна» не былі ўпэнены, што дажывуць да «времени жить» 
(выраз нямецкага пісьменніка Рэмарка), але выхаваныя на старажытным ліцвінскім 
прынцыпе: «Фальварак – гэта незалежнасць», сяляне і ў небяспечныя ваенныя часы 
трымаліся гаспадаркі: то Расія, то Польшча, то Саветы, то немцы – і ўсіх нада 
накарміць. Нягледзячы на ваенныя падзеі, Васіль будуе хату, дбае пра сталярку, 
новыя вокны, а Якаў Арыстархавіч – пра вятрак, які добра б было паставіць на 
пагорку, там няблага дуе. Сяляне з радасцю прымаюць ад фашыстаў зямлю, і гэты 
факт не мае нічога агульнага са здрадніцтвам, з палёгкай успрымаюць вестку аб 
роспуску калгасаў. Мабілізацыя заходнікаў на пачатку вайны не закранула, бо 
немцы, як узгадвае пісьменнік у дзённікавых запісах, з’явіліся ў Камянцы ўжо к 
абеду 22 чэрвеня. Шчыра кажучы, у асноўнай масе сяляне-заходнікі і не думалі 
рвацца на фронт ці ў партызаны, кідаць гаспадаркі і сем’і («Не ўсім па лесе бегаць, 
нехта павінен і хлеб сеяць»). Іншая справа, што асобы з найбольш развітым 
маральным пачуццём адчувалі агіду ўласна з-за факту заваявання роднай зямлі, 
менавіта іх зямлі, іх краю [3, с. 106]. Выхаваны ў вясковым акружэнні, пісьменнік з 
дзяцінства ўсвядоміў простую ісціну: на працы трымаецца свет. Паміраеш – а жыта 
сей. Аўтар рамана ўпэўнены: ніхто і нішто не здольны знішчыць сапраўднага 
гаспадара, спыніць селяніна ў яго працоўным калаўроце. Аб гэтым сведчыць і мова 
герояў У. Гніламёдава, скрозь перасыпаная сакавітымі прымаўкамі: ліпень косіць і 
жне, доўга спаць не дае; усё, што пачынаецца, канец мае; дзякуй Богу, хлеб удаўся, 
пад скарынку кот схаваўся». Старонкі рамана насычаны апісаннямі працоўнага дня 
сялян: «Ткаллі зноў узяліся за працу. Застукалі набільніцы, забегаў чаўнок. Хутка 
яны даткуць кужаль і вынесуць з хаты кросны, а сатканае палатно скачаюць у 
сувой, і будзе яно чакаць летняй расы і сонца, будуць яшчэ над ім працаваць – мяць, 
мачыць у рэчцы, кляпаць пранікамі, бяліць і сушыць» [3, с. 167]. 

У. Гніламёдаў на старонках рамана выказвае меркаванне, што ў беларусу 
язычнік дасюль нявыкаранены. Так, падчас небяспекі з мэтаю абароны роднай вёскі 
і яе людзей ад бяды вяскоўцы прымяркоўваюць да свайго жыцця магічныя дзеянні: 
за адну ноч імі быў зроблены традыцыйны драўляны шасціканцовы крыж, на пяць 
метраў у вышыню, як той, на якім распялі Ісуса Хрыста. Дзеля гэтага людзі абралі 
зграбную прыгажуню-сасну, што расла на ўзгорку Бярэзіны. Крыж упрыгожылі 
ільняным ручніком, які руплівыя гаспадыні выткалі за адну ноч. «Рабілі, як 
утрапёныя: адны пры запаленай лямпе церлі, другія трапалі, трэція часалі, 

чацвёртыя ладзілі калаўроты і кросны. Ткала Фёкла, знакамітая майстрыха на ўсю 
акругу. Калі ручнік быў гатовы, вышылі па канцах арнамент і аздобілі карункамі, 
павесілі на крыж, калі ўзыходзіла сонца. У нядзелю пасля службы айцец Клаўдзій 
асвяціў крыж, шчодра пырснуўшы з крапідла свянцонай вадой» [3, с. 438]. 
Думаецца, паводзінам сялян такого роду ёсць тлумачэнне: слова «паганства» 
ўтворана ад лацінскага «паганус» у значэнні селянін і таксама язычнік. 

Апошнім часам у адрас беларусаў можна пачуць абвінавачванні ў пасіў- 
насці, абыякавасці да свайго лёсу, адсутнасці ў іх дзелавітасці, разваротлівасці ў 
параўнанні з амерыканцамі, расіянамі. У чым жа бачыць старэйшае пакаленне, 
светапогляд якога фарміраваўся на скрыжалях гісторыі, прычыну такіх паводзін 
нашых землякоў? Стомленасць беларусаў як нацыі нашы продкі бачылі не ў 
войнах, у якіх кожны раз трэць народа гінула, хаця і гэты факт меў, безумоўна, 
месца, а ў сварках паміж сваімі. Гэтая думка праходзіць праз сюжэтную канву 
рамана. Звернемся да тэксту. У першы дзень вайны ў рукі Лявона Кужаля трапляе 
асабістая справа. Нейкі Карл Заўэр пералічвае грахі «Кужеля Леонтия 
Михайловича»: заадно быў з капэзэбэўцамі, сябраваў з Канстанцінам Хлябічам, 
мае шмат зямлі і сельскагаспадарчай тэхнікі, двор устаўлены машынамі. 
Эксплуатуе чужы труд. Коса пазірае на начальства. Ходзіць у царкву... [3, с. 22]. 
Калі б не вайна, лёс Кужаля быў бы вырашаны, адпраўлены, па словах самога 
Лявона, «на белыя мядзведзі». У. Гніламёдаў падрабязна апісвае псіхалагічны стан 
родных Лявона Кужаля падчас яго аповеду. Ад страху, здзіўлення ўсе зніякавелі, 
ажно ўгнулі галаву. У гэтую хвіліну да іх прыйшло ўсведамленне бяды, якую трэба 
чакаць ад сваіх. Таму і раіць Лявон Васілю, каб той хутчэй пакідаў родныя мясціны: 
«Немцы. Бяруць і да сцяны ставяць былы актыў. А ты ж, не сакрэт, начальнікам 
пошты быў, ды і я калісьці ў праўленні састаяў, а потым яшчэ і вершык у «Зары» 
надрукаваў, як чорт мяне падштурхнуў! Малады быў, многага не разумеў». На 
словы пасынка: «Дык яны той вершык не чыталі!» – Лявон запярэчыў: Яны не 
чыталі, дык хто іншы чытаў. Людзі такія, што падкажуць» [3, с. 26]. 

Як бачна, У. Гніламёдаў з болем канстатуе, што Вялікая Айчынная вайна – 
гэта была яшчэ і «дамовая вайна», глеба для якой была падрыхтавана ў даваенныя 
часы. Маладыя людзі, хаця і былі сведкамі амаральных учынкаў аднавяскоўцаў, 
але ні сэрцам, ні розумам не маглі ўцяміць, як можа ваяваць сусед супраць суседа, 
брат супраць брата…: «чырвоных і белых цяпер няма, а свой свайго чапаць не 
будзе. Свой ёсць свой, а вораг – вораг, з ворагам трэба змагацца» [3, с. 445]. 

Калісьці даўно брэсцкі ўніяцкі мітрапаліт Пацей сказаў: вайна «вывароч- 
вае грунт» пад нагамі людзей. У. Гніламёдлаў прызнае слушнасць думкі, якую 
выказаў праваслаўны епіскап. На прыкладзе паводзін Свісціяна, Маркела У. 
Гніламёдаў паказаў тып людзей, якія і да вайны слаба адчувалі маральны грунт 
пад сабою, а ў часы ваеннага ліхалецця наогул яго пазбавіліся. 

Сімвалічнай бачыцца сустрэча героя рамана з ваўком галоднай ранняй 
вясной. Пры выглядзе чалавека драпежнік натапарыў поўсць, а потым 
павярнуўся, падняўся на бераг і, не азіраючыся, падаўся ў лес. Свісціян 
праводзіў яго поглядам. Воўк бяжыць ад чалавека. Наватарскае выкарыс-танне 
рэмінісцэнцыі з рамана В. Карамазава «Пушча» дазваляе выявіць сапраўдную 
сутнасць людзей, тыпу Свісціяна. Звярыны пачатак, што прысутнічае ў 
характары героя рамана, знішчае ў чалавеку самае лепшае – сваяцтва душ. 



~ 23 ~  

Тым не менш, і вобраз Маркела, і вобраз Свісціяна не выклікаюць 
спачування, таму што абыякавасць да свайго лёсу і лёсу іншых людзей, 
адсутнасць пэўнай акрэсленай пазіцыі нараджаюць бязродных паслугачоў, ад 
якіх сыходзіць большая небяспека, сцвярджае пісьменнік, чым ад ворагаў. 
Бачна, што Уладзімір Васільевіч прытрымліваецца пэўнай пазіцыі, згодна з 
якой чалавек становіцца сам сабою, калі небяспека блізка. Гэтае перакананне 
пісьменнік укладвае ў вусны героя рамана Павала Гальяша: «Кожны нібы сам 
сабою стаў. Так здараецца, калі небяспека блізка…» [3, с. 43]. 

Заслуга У. Гніламёдава бачыцца нам яшчэ і ў тым, што пісьменнік здолеў 
паказаць трагедыю вайны вачыма семнаццацігадовых  юнакоў  і дзяўчат, боль 
«страчанага пакалення», спробу маладых людзей стварыць для сябе «у часе, які 
вывіхнуў сустаў» (выраз нямецкага пісьменніка Рэмарка) свой маленькі свет, у 
нечым цынічны, у нечым забаўны, а ў нечым шчымліва-чысты свет сапраўднага 
сяброўства і адчайнага  кахання. Няпэўнасць чалавечага існавання, кроў, бруд 
штурхалі моладзь на гульбу, бесшабашнасць, бо сёння жывеш, а заўтра – хто яго 
ведае: і арыштаваць могуць, і забіць, і павезці на прымусовыя работы ў Германію. 
Пісьменнік узгадвае на старонках кнігі трагедыю ў Любашках, калі ў п’яным натоўпе 
ад рукі свайго аднавяскоўца загінуў дзевятнаццацігадовы  Лукашовы Алёша з 
Пакупчыкаў. Гэтая падзея – безумоўнае сведчанне таго, што карозія дэградацыі з яе 
духоўным спусташэннем на мяжы жыцця і смерці кранула душы маладых людзей. 

Ці не ў гэтым кроецца адна з прычын мінімальнага ўвядзення пісьменнікам у 
сюжэтную канву твора пейзажных замалёвак. Нельга не ўлічваць і той факт, што 
чалавек знаходзіўся пастаянна ў духоўным напружанні, таму і не мог «з прыродай 
зліцца ў адно». Так, стомленыя партызаны, вярнуўшыся з папялішчаў, чулі ў 
птушыным спеве найчасцей плач: «Сапраўды, плачуць! Па кім?». Лаканічныя 
пейзажы пра вячэрнюю смугу, напісаныя пералівамі святла і ценю, падрых- 
тоўваюць чытача да змен у жыцці герояў. 

Дзеянне ў рамане У. Гніламёдава адбываецца на тэрыторыі Берасцей-шчыны. 
Перад чытачом праходзяць да болі знаёмыя назвы населеных пунктаў (Алешкавічы, 
Ратайчыцы, Камянец, Брэст), разам з пісьменнікам мы маем мажлівасць пагартаць 
старонкі перыядычных выданняў («Заря», «За Родину!», «Новая дарога», «Наше 
слово»), што выходзілі на акупаванай фашыстамі тэрыторыіі. 

Краязнаўчы матэрыял, сабраны раманістам, паглыбляе і пашырае нашы веды 
аб родным краі. За гэта мы, бясспрэчна, удзячны У. Гніламёдаву. Як бачна, вайна 
для берасцейцаў не была нечаканай. Ведалі пра яе не толькі па чутках, што 
распаўсюджваліся па Берасцю. Мясцовае насельніцтва ўсё бачыла, заўважала, 
супастаўляла, рабіла высновы. Цягнік яловых ботаў, што з’явіўся на станцыі Брэст, 
не выклікаў у берасцейцаў здзіўлення: на вайну ў абмотах не пойдзеш. Трупы 
чырвонаармейцаў (налічвалася іх больш двух тысяч), якія выкінулі з таварнага 
цягніка на вакзале, сведчылі пра лютую помсту фашыстаў за паражэнне пад 
Масквой; рэгулярны прылёт з вясны 1943 года – два разы на тыдзень – на 
чыгуначную станцыю савецкіх самалётаў – пра наступленне савецкіх войск. 

Людзі перажылі страшную вайну. Камянецкая вежа, да апісання якой не 
раз звяртаецца пісьменнік на старонках рамана, выступае ў творы як жывая 
істота, якая брала чынны ўдзел у тым, што адбывалася вакол. 

На жаль, пасля вызвалення роднай вёскі не толькі не пасвятлела на душы 
прускаўцаў, але яшчэ больш усё патанула ў мораку няпэўнасці і страху. 
З’явілася ў лексіконе вяскоўцаў новае слова «смерш». Сяляне яшчэ не ведалі 
яго значэнне, але ж адчувалі нейкі злавесны сэнс. Размова з цяжарнай жан- 
чынай, у якой цалкам страчаны мацярынскі інстынкт, збянтэжыла вяскоўцаў, 
будучыня ім ўяўлялася цьмянай. 

Раман «Вайна» У. Гніламёдава завяршаецца апісаннем абраза, што 
з’явіўся ў прускаўскай царкве. Пісьменнік нагадвае, што духоўнасць – гэта 
абярэг нацыі. Толькі духоўна багатыя людзі здольны выратавацца ад молаха 
вайны, ад непрадказальнасці ўладаў, пераадолець чалавечую адчужанасць, 
аднавіць у памяці мінулае. 

У артыкуле акрэсліваецца ўклад беларускіх пісьменнікаў у распрацоўку 
тэмы вайны, асэнсоўваецца новы погляд У. Гніламёдава на гісторыю акупацыі 
Заходняй Беларусі, вызначаюцца прычыны звароту пісьменніка да жанру рамана. 
Краязнаўчы матэрыял, сабраны раманістам, паглыбляе і пашырае веды чытача аб 
Берасцейшчыне. Па ходу аналізу праблематыкі рамана «Вайна» аўтар артыкула 
абапіраецца на дзённікавыя запісы У. Гніламёдава. Усё вышэйпералічанае дае 
чытачу магчымасць пераканацца, што тое, што  атрымала пацвярджэнне ў 
літаратуры, застанецца ў гісторыі. 

Тема Великой Отечественной войны 1941–1945 гг. является очень значи- 
мым исследовательским направлением во многих науках, в том числе и в психо- 
логии, ведь, понимая значимость Победы, можно дать оценку тех сил, которые 
были истрачены для ее достижения. Изучение факторов, которые влияли на фор- 
мирование образа фронтовика, позволяют описать внутренний мир человека, по- 


